
Alþingi ályktar að skora á ríksstjórnina að gefa út mánaðarlega eða oftar á
vegum utanríkisráðuneytisins yfirlit um helztu viðburði í landinu og senda frétta-
yfirlit þetta sendiráðum Íslands erlendis, ræðismönnum, kjörræðismönnum og
öðrum þeim aðilum, er ætla má að hafi áhuga á að kynnast íslenzkum málefnum
og annast landkynningu á einn eða annan hátt.

Greinargerð.
Víða erlendis hefur á síðustu árum birzt vaxandi áhugi á Íslandi og íslenzkum

málefnum, ekki hvað sízt á Norðurlöndum. Stafar þetta fyrst og fremst af þátttöku
Íslands í ýmiss konar alþjóðlegri samvinnu. Hins vegar er yfirleitt mjög erfitt fyrir
fólk í öðrum löndum að afla sér upplýsinga um ísland. Sums staðar á Norðurlönd-
um eru að vísu fluttir öðru hverju sérstakir útvarpsþættir um Ísland og greinar
birtar í blöðum um Íslenzk málefni, en annars staðar er svo að segja engar upplýs-
ingar að fá um ísland, og fæstir skilja íslenzku, þótt menn geti náð í íslenzk blöð
eða bækur.

Þar sem íslenzk sendiráð eru starfandi eða útsendir ræðismenn, geta þessir að-
ilar auðvitað veitt einstaklingum, fyrirtækjum og blöðum upplýsingar um land og
þjóð, en þess er engin von, að Íslendingar geti haft sendiráð í öllum löndum, og
verður því í mjög ríkum mæli að tilnefna kjörræðismenn, sem margir hverjir skilja
ekki einu sinni Íslenzku.

Þessar aðstæður valda því, að telja verður nauðsynlegt að geta látið fulltrúum
Islands erlendis, félagasamtökum og stofnunum, sem kynna vilja Ísland eða þurfa
að svara fyrirspurnum um íslenzk málefni, í té öðru hverju yfirlit um það helzta,
sem í landinu gerist. Eru slík fréUayfirlit gefin út af utanríkisráðuneytum ýmissa
landa eða jafnvel af sendiráðum þeirra. Ætti slík útgáfa ekki að þurfa að verða
mjög kostnaðarsöm, enda sérstakur blaðafulltrúi starfandi í utanríkisráðuneytinu.

Um nauðsyn landkynningar þarf ekki að fjölyrða. Jafnvel stórþjóðir. sem ætíð
draga að sér athygli heimsins, telja mikilvægt að halda uppi víðtækri landkynningu
erlendis. Bæði vegna viðskipta og af öðrum ástæðum er nauðsynlegt fyrir Íslendinga
að stuðla að því, að hægt sé að fá erlendis réttar upplýsingar um land og þjóð.


